
क्रम. सं: ९१
कोड नम्बर: ३७१४
प्रकाशकः रुम टु रिड
लेखकः अलिसा बर्गर
चित्राङ्कनः मिखाइल सागिक्वा
नेपाली अनुवादः शाश्वत पराजुली
नेपाली अनुवाद सम्पादनः चूडामणि बन्धु
संयोजक : रिड ग्लोबल
सहकार्यः रिड नेपाल, नेपाल बालसाहित्य समाज तथा अपाङ्गता अधिकार र
विकासका लागि क्रियाशील नेपाल(एड्राड)
सहयोगः जिपिइ ट्रान्सफर्मिङ एजुकेशन तथा युनेस्को
पहुंचयुक्त पुस्तक निर्माण- एड्राड
आवाज: संझना महर्जन, शाश्वत पराजुली, प्रा.डा.ध्रुव घिमिरे, यशु
श्रेष्ठ,अद्रीजा अधिकारी
(यो नेपाल सरकार, शिक्षा, विज्ञान तथा प्रविधि मन्त्रालय, पाठ्यक्रम
विकास केन्द्र सानोठिमी भक्तपुरबाट सन्दर्भसामग्रीका रूपमा
स्वीकृति प्राप्त पुस्तक हो ।)
कथा सारांस
कोरिया कागलाई आफ्ना सादा काला प्वाँखहरू चित्त बुझेको छैन । ऊ
मुजुर र सुगा झैँ रङ्रगीचङ्गी बन्न चाहन्छ। कोरिया काग सुनारकहाँ
पुगेर झुम्का बनाउँछ । के झुम्काले कागलाइ सुन्दर बनाउला त ?

कोरिया कागलाई राम्रो हुने मन थियो । ऊ सुगा र मुजुरसँग डाह गर्थ्यो
। कोरिया मुजुरको रङ्गीचङ्गी पुच्छर मन पराउँथ्यो । जब मुजुर प्वाँख
फिँजाउँथ्यो, कोरिया आँखा झिमिक्क नगरी हेरिरहन्थ्यो ।

एक दिन कोरिया कागले खाने कुरा खोजिरहेको थियो । हावामा एउटा मिठो
बास्ना फैलियो । कोरिया काग मिठो बास्ना पछ्याउन थाल्यो । मानिसहरू
कुनै चाड मनाउँदै थिए । कोही खसीको मासु र उगली भनिने अफ्रिकामा
पाइने दलिया खाँदै थिए । अरूहरू नाचिरहेका थिए ।

कोरिया नजिकै बसेर बडो चाख मानेर हेर्न लाग्यो । खास गरी दुई
केटीहरूलाई उसले निकै चाख लिएर हेरिरहेको थियो । एउटीले सारी जस्तै
देखिने काइटेन्ज भनिने खास लुगा लगाएकी थिई । अर्कीले भने कानमा
चम्किलो झुम्का लगाएकी थिई । “अहो ! उसको एक जोर झुम्का हेर त !”,
कागले सोच्यो, “केटीलाई त्यसले अझ सुन्दर बनाएको छ ।”

हरेक पल्ट नाच्दा केटीको कानको झुम्का हल्लन्थ्यो र टलक्क
टल्कन्थ्यो । कोरिया कागलाई ती झुम्काको चाहना भयो । केटीको कानबाट
झुम्का खसे टिप्न पाइन्थ्यो कि भन्ने कागले इच्छा गर्यो ।

कोरिया रुखको हाँगामा बसेर कुरिरह्यो । उसलाई सुगा र मुजुरभन्दा
राम्रो हुनु थियो । त्यसैले उसलाई झुम्का त चाहिएकै थियो । केही
मानिसले कोरिया कागलाई देखे र भगाउने कोसिस गरे ।

तिनीहरूले काग खानाको लागि आएको हो भन्ने ठाने । काग डराएर भाग्यो ।
उसले दुःख मान्यो ।
तर ऊ त्यत्तिकै छोड्नेवाला थिएन।

सबेरै काग बजार गयो । ऊ गहना पसलेकहाँ पुग्यो र सोध्यो, यो चम्किलो
झुम्काको कति पर्छ ?” “तिमीले कसरी पैसा तिर्छौ र? तिमी त काग हौ ।”
पसलेले कागलाई धपाउँदै भन्यो ।

कोरियाले अर्को उपाय निकाल्यो । “म गहना बनाउने सुनारकहाँ जान्छु ।
उसले मलाई राम्रो हुन मदत गर्नेछ ।” कोरियाले भन्यो, “सुनार दाइ ! म
एउटा प्रस्ताव लिएर आएको छु । म चाँदी र तामाका टुक्रा खोजेर
तपाईकहाँ ल्याउँछु । यसबाट तपाईं थुप्रै गहना बनाउन सक्नुहुन्छ ।
त्यसका बदलामा तपाईँले मलाई एकजोर झुम्का दिनुपर्छ । तपाई के
भन्नुहुन्छ? 
यो सौदाबाजी कस्तो लाग्यो ?” सुनारले उसको प्रस्ताव मन्जुर गर्यो ।

कोरियाले धेरै मेहनत गरेर विभिन्न ठाउँबाट चाँदी र तामाका
टुक्राहरू जम्मा गर्यो। उसले आफूलाई थकित र भोको पायो । उसले भन्यो,
“अहा ! कस्तो मिठो बास्ना । म मासुका केही टुक्रा खोज्छु ।”

कोरियाले टिनको बट्टामा केही मासुका टुक्रा पायो र खायो । ऊ
फूर्तिलो भयो अनि सामान लिएर सुनारकहाँ पुग्यो । तर उसको पसल त बन्द
भइसकेको थियो ।
“अहो ! सुनार त गइसकेछ,” कोरियाले सुस्केरा हाल्दै भन्यो।

धेरै बेर ऊ बन्द ढोकाबाहिर बसिरह्यो । उसको राम्रो हुने चाहना
पानीको बाफ झैँ उड्यो । उसको आँखाबाट आँसु नै तप्कियो । नजिकै रुखको
हाँगामा बसेको सुगाले कोरिया कागलाई देख्यो र भेट्न तल आयो ।

के भयो कोरिया ?” सुगाले सोध्यो । “मलाई राम्रो हुने मौका मिलेको
थियो । म छिटै यहाँ आउनुपर्थ्यो, तर खाना खान लागेँ । अब त धेरै ढिलो
भइसक्यो ।” कागले भन्यो ।

भोलिपल्ट सबेरै कोरिया सुनारकहाँ पुगेर पर्खी बस्यो ।

सुनार आउनासाथ कोरियाले उसलाई तामा र चाँदीले भरिएको झोला दियो ।
सुनारले सामान लियो र केही नभनी काम गर्न थाल्यो । छिट्टै नै उसले
एकजोर सुन्दर झुम्का तयार गर्यो । उसले त्यो झुम्का कोरियालाई दियो
। कोरिया ‘अब म औधी राम्रो हुन्छु’ भन्दै खुसी भयो ।

कोरियाले सुनारलाई झुम्का लगाइदिन अनुरोध गर्यो। “यसका लागि पहिले
तिमीले कान छेड्नुपर्छ नि।” सुनारले भन्यो । कोरियाले कसलाई भन्ने
सोच्नै सकेन । अन्तमा, सुगा र मुजुरकहाँ सहयोग माग्न जाने निणर्य
गर्यो ।
“ती सुन्दर चराहरूलाई ब्युटी पार्लर कहाँ छ भन्ने कुरा अवश्य थाहा
होला,” कोरियाले सोच्यो ।

“अहँ, हामीलाई थाहा छैन नि ! कहाँ कान छेडिन्छ भन्ने कुरा। तिम्रा कान
पनि धेरै साना छन् नि ! ” मुजुर र सुगाले भने । कोरियाले तिनीहरूको
कुरामा विश्वास गरेन । अरु कसैसँग मदत माग्नु पर्ला ! 
ऊ झोक्किँदै त्यहाँबाट उड्यो । “मेरो कान छेड्नै पर्छ । यसका लागि म
आफैंले कोसिस गर्नु पर्ने भयो ।” कोरियाले आफ्नो पखेटा फटफटायो र
गाउँतिर उड्यो ।

काग उही केटीको खोजीमा गयो जसलाई उसले मेलामा देखेको थियो । उसले
केटीलाई बोलायो — “काग ! काग ! काग !” केटीले कोरियाको कुरा बुझिन र
उसलाई धपाई ।

जहाँ गए पनि कोरिया कागलाई धपाइयो । चाँडै, उ थकित भयो र भोकायो ।
“दिउँसो भयो । अब मैले खाना खोज्नु पर्छ । मलाई मदत गर्ने कसैलाई
खोज्नु पर्छ भने पहिले म बलियो हुनु आवश्यक छ । म सुन्दर हुनेछु ।
मलाई कसैले रोक्नै सक्दैन ।” यसरी सोच्दै झमक्क साँझ नपरेसम्म
कोरिया उडिरह्यो, उडिरह्यो ।

                            22 / 28



 

  
घाम अस्ताउन लाग्दा कोरियाले देख्यो - सूर्यको किरण झुम्कामा पर्दा
झुम्का टलक्क टल्किरहेका थिए ।

कोरियाले अर्को कुरा पनि देख्यो । “मेरा दाहिने प्वाँखहरू
चम्किरहेछन् ।”, उसले भन्यो । त्यसपछि उ अर्कै दिशातर्फ उड्यो ।
“मेरा देब्रेतिरका प्वाँखहरू पनि चम्किरहेका छन् !”

“म झुम्काबिना नै चम्किन सक्दो रहेछु !” कोरियाले बुझ्यो, “मेरा
प्वाँख सुन्दर छन् ।”

कोरिया काग मुस्कुरायो । उसले खानेकुरा खोज्न जाने निधो गर्यो ।
“कोरिया !” कसैले बोलायो । त्यो मुजुर थियो । “तिम्रा झुम्का राम्रा
छन् । ”
“धन्यवाद मुजुर !” कोरियाले जवाफ दियो, “तर मेरा चम्किला प्वाँख हेर त
! के यी प्वाँखहरू अझै प्यारा छैनन् र ?”

यो पुस्तक दृष्टिबिहिन तथा छापा अक्षर पढ्न बाधा भएको
विद्यार्थीहरुको लागि तयार पारिएको तेस्रो स्तरको पहुंचयुक्त
पुस्तक हो।

                            27 / 28



 

कोरिया काग

Powered by TCPDF (www.tcpdf.org)

                            28 / 28

http://www.tcpdf.org

